
Cafodd A View From the Bridge ei hysgrifennu a’i 
pherfformio am y tro cyntaf yn 1955 yn y Coronet Theatre, 
Broadway. Er hynny, mae’r ddrama a welwn ar y llwyfan 
erbyn heddiw yn wahanol iawn i’r ddrama wreiddiol hon. 
Wedi’r perfformiad cyntaf fe ddychwelodd Miller at y sgript. 
Creodd rannau mwy sylweddol i’r menywod (Beatrice a 
Catherine) a chynyddu’r tensiwn yn y golygfeydd cynnar. 
Cafodd y fersiwn gorffenedig hwn ei berfformio gyntaf yn y 
New Watergate Theatre Club, Llundain yn 1956. Cafodd ei 
chyfarwyddo gan Peter Brook.

Mae’r ddrama wedi ei lleoli yn Efrog Newydd yn yr 1950au 
ac yn dilyn hanes teulu Eidalaidd-Americanaidd wrth i 
ddau fewnfudwr anghyfreithlon (illegal immigrant) ddod 
i aros gyda nhw.  Y prif gymeriad yw Eddie Carbone, dociwr profiadol, mawr ei barch sy’n 
gweithio’n ddyddiol yn Red Hook, Brooklyn. Mae ganddo ddiddordeb annaturiol yn ei nith, 
Catherine: obsesiwn sydd yn ei arwain at golli ei deulu, parch ei gymuned a’i fywyd.

Mae’r ddrama yn un o glasuron y theatr fodern ac fe gaiff ei llwyfannu’n aml, ar draws y byd. 
Mae hyn yn bennaf gan fod y cymeriadau, y sefyllfa a’r ddeialog mor gredadwy a phwerus. 
Mae themâu mawr bywyd yn cael eu archwilio yn y testun: perthyn, brad a chariad. Ym 
mherfformiad y National Theatre yn 1987, fe greodd Michael Gambon ddehongliad cyhyrog 
o Eddie. Y cynhyrchiad mwyaf diweddar ydyw un yr Young Vic yn 2014. Enillodd Wobr Olivier 
2015 am y cynhyrchiad gorau a’r actor gorau (Mark Strong) ynghyd a’r cyfarwyddwr gorau (Ivo 
Van Hove).  
 

CYFLWYNIAD 

Roedd y fersiwn gwreiddiol yn ddrama un act gyda’r ddeialog ar ffurf barddoniaeth (vers 
libre). Roedd Miller am greu pellter rhwng y gynulleidfa a’r prif gymeriadau. Roedd y strwythur 
barddonol yn fodd o’u rhwystro rhag teimlo gormod o drueni tuag at y prif gymeriad Eddie 
Carbone. Mae’n dechneg debyg i’r hyn a ddefnyddir yn Theatr Glasurol Groeg. Nid oedd Miller 
am i’r ddrama fod yn naturiolaidd, yr oedd am geisio arbrofi gydag arddull newydd:

Dyma ddywed Miller am y strwythur: 1

 I wanted to see if I could write a play with one single arch instead of three 
 acts […] I just aesthetically liked the idea. It was simpler and more direct. 

Er bod y fersiwn a welwn ar y llwyfan heddiw yn ddwy act, mae’n parhau i fod yn strwythur 
syml â naratif uniongyrchol. Un plot sydd i’r ddrama. Ceisiodd Miller greu arddull newydd: 
trasiedi gyfoes i archwilio’r byd modern. I wneud hyn, addasodd ei arddull ysgrifennu a 
mabwysiadu rhai o syniadau a chonfensiynau’r Theatr Roegaidd.

Mae’r adroddwr (narrator) yn dechneg o’r Theatr Roegaidd. Ffigwr o’r Corws 
oedd yn rhannu gwybodaeth a barn ynglŷn a’r cymeriadau / sefyllfa gyda’r gynulleidfa. 
 
 I wanted to eliminate the usual machinery of playwriting which spends the 
	 first	act	in	a	rather	long	and	involved	explanation	of	where	we	are.	So	I 
 introduced the narrator who could set up what I call the moral situation. 

           (Arthur Miller)

Y cyfreithiwr Alfieri yw’r adroddwr. Mae angen meddwl yn ofalus wrth benderfynu sut i’w 
chwarae. Rhaid iddo greu pellter rhyngddo ef a’r cymeriadau yn ogystal â chyfleu digon o 
angerdd er mwyn gyrru’r plot yn ei flaen.  Ni all newid yr hyn sy’n mynd i ddigwydd, er y gall 
weld fod trasiedi ar y gorwel. Y cyfan all wneud yw cynnig cyngor i Eddie. Ei brif bwrpas yw 
ennyn ein diddordeb yn stori Eddie, rhannu gwybodaeth am y llinell amser a’r digwyddiadau 
sydd y tu hwnt i’r golygfeydd a welwn ar y llwyfan.

ARDDULL A STRWYTHUR  

Mae Alfieri yn agor ac yn cloi’r ddrama; yn union fel y gwna’r Corws mewn Trasiedi Roegaidd. 
Ar ddechrau’r ddrama mae’n rhagfynegi’r dymestl sydd i ddod. Yna wedi i Eddie ymweld ag 
ef yn ei swyddfa i ofyn am gyngor cawn ragfynegi pellach ynglŷn â’r drasiedi fydd yn wynebu 
Eddie Carbone. 

 “‘Ro’n i’n gallu gweld beth o’dd ar ddigwydd, gam wrth gam....
    Gwybod fod e’n dod, gwybod beth o’dd ar ddigwydd”
        (Act Dau, tudalen 114-115)

Mae deialog farddonol Alfieri yn ei wneud yn fwy o ddyfais na chymeriad crwn. Y mae tu allan i 
fyd y ddrama, yn edrych ar y digwyddiadau ac yn adrodd i’r gynulleidfa. Pan mae Eddie yn cael 
ei ladd, mae Alfieri yn cyflwyno ei farn olaf. Fel gyda’r Trasiedïau Groegaidd mae’r ddrama yn 
agor ac yn cloi gyda’r Adroddwr (Corws).

	 “hyd	n’od	nawr,	a	finne’n	gwybod	pa	mor	anghywir	o’dd	e,	pa	mor	 
 wastraffus ‘i farw fe, dw i’n crynu, achos dw i’n cyfaddef fod yna rhyw  
 burdeb gwyrdroëdig yn y cof amdano fe. Ddim yn ddilychwyn o ddaionus,   
 ond yn ddiffuant, achos fe daenodd e’i enaid o’n blaene ni ...” 
          (Act Dau, tudalen 79)

Ym mhob trasiedi cawn y teimlad y bydd marwolaeth y prif gymeriad yn anochel. Nam 
angheuol Eddie yw ei fod mewn cariad gyda’i nith: y mae’n gariad na all ei reoli ac mae’n ei 
ddifa ef a’i deulu ar ddiwedd y ddrama.

1 Y mae’r holl ddyfyniadau gan Miller o gyfweliad a wnaeth gyda Christopher Bigsby: 
cyhoeddwyd y rhain yn wreiddiol yn y llyfr ‘Arthur Miller and Company’, Methuen, 1990.

MR ALFIERI

‘Cyfreithiwr yn ei bumdegau, ei wallt yn britho: mae e’n stwcyn hynaws, meddylgar yr olwg’. 
(Act Un, tudalen 6) Mae Alfieri yn adroddwr a chymeriad yn y ddrama. Ef sydd yn rhoi cyd-
destun i’r cymeriadau ac yn adrodd ar yr hyn maent yn wneud - yn enwedig Eddie. Oherwydd 
hyn, gall y gynulleidfa ymddiried ynddo, mae’n foesol a gonest. Mae’n ffigwr sy’n cynrychioli’r 
gyfraith seciwlar a’r gyfraith foesol. Fe welwn Eddie yn cefnu ar y ddau beth yma erbyn diwedd 
y ddrama.  Er ei fod yntau yn fewnfudwr (cafodd ei eni yn yr Eidal) y mae’n cadw pellter 
emosiynol rhyngddo a’r cymeriadau eraill. Mae’r pellter hwn yn bwysig i rôl yr adroddwr. Mae 
hyd yn oed yn hawlio ardal arbennig o’r llwyfan - ar wahân i’r brif ardal chwarae: ‘I’r dde, at 
arffed	blaen	y	llwyfan,	desg.	Dyma	swyddfa’r	cyfreithiwr	Mr	Alfieri	 (Act Un, tudalen 5).

Wrth astudio’r ddrama dylid cysidro sut i ddehongli rôl Alfieri. Sut mae’r actor yn trosglwyddo’r 
iaith farddonol, wrth barhau i ymddwyn fel cyfreithiwr o’r 1950au. A ddylai fod yn oeraidd a 
beirniadol, neu’n gynhesach a llawn cydymdeimlad tuag at Eddie a’i deulu? A ddylai fod ar 
y llwyfan trwy’r adeg yn gwylio gyda’r gynulleidfa? Mae’r rhain yn benderfyniadau y dylai’r 
cyfarwyddwr a’r actor eu gwneud.

EDDIE CARBONE

Gweithiodd Miller yn y dociau yn Efrog Newydd pan yn fyfyriwr. Roedd felly yn adnabod dynion 
fel Eddie. Dynion oedd yn gweithio’n galed ac oedd yn fawr eu parch yn y gymuned am wneud 
hynny. Dywed Alfieri:

 ‘‘O’dd e’n ddyn cystal ag o’dd gofyn iddo fe fod, mewn bywyd o’dd yn
 galed ac yn gytbwys”
         (Act Un, tudalen 26)

Y PRIF GYMERIADAU  

Eddie yw’r prif gymeriad. Mae’n byw yn Brooklyn gyda’i wraig, Beatrice a’i nith, Catherine. Yn 
ystod y ddrama gwelwn ei ymddygiad tuag at Catherine yn newid. Mae’n troi’n obsesiwn wrth 
i’w chwant rhywiol gynyddu.  Pan ddaw cefndryd Beatrice (Marco a Rodolpho) i fyw gyda nhw, 
mae Eddie yn llawn dicter ac yn methu rheoli ei deimladau wrth iddo weld y berthynas rhwng 
Rodolpho a Catherine yn tyfu. Mae’n colli rheolaeth ar ei deimladau ac uchafbwynt hyn yw ei 
fod yn galw’r awdurdodau (Immigration Bureau) i ddod i arestio’r ddau frawd am fewnfudo’n 
anghyfreithlon. Mae hyn yn mynd yn erbyn cod cymdeithasol ei gymuned - does neb yn galw’r 
awdurdodau. Caiff ei drin fel ysgymun gan bawb yn y gymdeithas wedi hyn. Diweddglo ei daith 
yw marw yn y stryd, gyda’r gymuned yn troi eu cefnau arno ef a’i deulu.

Dylid chwarae Eddie fel cymeriad balch, cryf, ystyfnig. Dyn sy’n cael ei reoli gan gariad, chwant 
ac euogrwydd. Dylid cysidro taith anochel Eddie tuag at ei farwolaeth: y mae’n daith debyg i 
arwyr y Dramâu Groegaidd. Rhaid meddwl sut fyddai’r cwymp yn effeithio defnydd yr actor o’i 
lais, osgo a symudiadau. Dywed Miller, ‘There is something fascinating about someone who 
pursues his obsession right down to the end.’ A dyna yw pŵer y ddrama. Mae’r diweddglo 
trasig yn anochel.

CATHERINE

Nith Beatrice yw Catherine. Mae Eddie a Beatrice wedi ei magu ers oedd yn blentyn ifanc 
iawn. Nid oes sôn am ei rhieni. Mae’n ddwy ar bymtheg ar ddechrau’r ddrama a hyd yma, nid 
yw wedi cael cariad. Rodolpho yw ei chariad cyntaf. Mae’n bert a naïf iawn gan fod Beatrice 
ac Eddie wedi ei chadw yn ifanc, heb adael iddi fentro i’r byd mawr. Mae Eddie yn ei rheoli 
- ar ddechrau’r ddrama mae’n nodi fod ei sgert yn rhy fyr ac yn gofyn iddi ei newid a thynnu’r 
sodlau uchel: nid yw am i ddynion eraill ei gweld fel menyw rywiol. Wrth astudio’r ddrama dylid 
ystyried y berthynas rhwng Eddie a Catherine yn ofalus. I ba raddau mae hi’n ymwybodol o 
ddiddordeb rhywiol cynyddol ei ewythr? E.e. pan mae hi’n cynnau ei sigarét yn Act Un, gall 
yr adran gael ei chwarae yn awgrymog neu yn naïf o’i safbwynt hi. Dylid ystyried moesau’r 
berthynas. Er nad ydynt yn perthyn trwy waed, mae Eddie yn ewythr ac yn ffigwr tadol i 
Catherine. Mae wedi ei magu ers oedd yn blentyn bach. 

BEATRICE

Beatrice yw gwraig Eddie a modryb Catherine. Mae’n ymwybodol o deimladau Eddie tuag at ei 
nith. Mae’n rhybuddio Catherine yn Act Un: 

	 ‘Sai’n	diall	hyn.	Nid	dy	dad	di	yw	e,	Catherine.	Sai’n	diall	beth	sy’n	mynd	
 mla’n fan hyn’.
           (Act Un, tudalen 52)

Mae awgrym ei bod yn ceisio bod yn amyneddgar, yn ceisio deall, yn ceisio peidio beio neb am 
yr hyn sy’n digwydd. Mae’n rhaid i hyn gael ei ddangos i’r gynulleidfa trwy ddefnydd yr actor o’r 
llais, osgo a’r rhyngweithio gyda’r actor arall. 

Mae dewis y cyfarwyddwr ynglŷn â sut mae’n castio’r actor i chwarae Beatrice yn bwysig. Yw 
hi’n fwy trwm, mwy trwsgl na’i nith Catherine? Faint yn hŷn yw hi? Oes awgrym y byddai wedi 
bod mor bert a Catherine pan yn ifanc ond wedi dechrau colli ei phrydferthwch erbyn hyn? 
Fe fydd yn flinedig a di-hyder o amgylch Eddie. Dysgwn nad yw hi wedi cysgu yn yr un gwely 
a’i gŵr ers tri mis. Y mae’n colli ei gŵr - mae ef, bellach, mewn cariad gyda’i nith. Pan ddaw 
Rodolpho i’r tŷ a dechrau cymryd diddordeb yn Catherine y mae Beatrice wrth ei bodd ac yn 
annog y berthynas. Mae ei hymateb i’r gwrthwyneb i ymateb negyddol Eddie. 

Dylid archwilio’r berthynas rhwng Eddie a Beatrice yn ofalus. Yw Eddie yn ei charu bellach? 
Obsesiwn neu gariad yw’r hyn a deimla am Catherine? Wedi’r cwbl, pan mae Eddie yn marw 
yn y stryd, enw Beatrice, nid Catherine, y mae’n ei alw: ‘Oh, B! ...B fach! ‘ (Act Dau, tudalen 
114). Hi sydd yn ei ddal yn ei breichiau.

RODOLPHO 

Cefnder Beatrice a brawd Marco yw Rodolpho. Mae’n fewnfudwr anghyfreithlon sydd wedi 
gadael Sicilia (Sicily) i fyw ac i weithio yn Brooklyn, Efrog Newydd. Mae’n chwilio am y 
Freuddwyd Americanaidd. Tra’n aros gyda’r teulu y mae’n cwympo mewn cariad gyda 
Catherine. O fewn dim, gwnânt drefniadau i briodi. Mae popeth a ddysgwn am Rodolpho yn 
ystod y ddrama yn awgrymu ei fod yn ‘wahanol’ i eraill. E.e. mae’n wahanol i’w frawd - mae 
ei wallt yn olau; mae llais tenor gwych ganddo; mae’n gwnïo a choginio. Mae pawb yn ei hoffi 
oherwydd ei natur gyfeillgar a’i synnwyr digrifwch. Mae hyn oll yn gwneud i Eddie ei gasáu, 
mae’n genfigenus o deimladau Catherine tuag ato. Mae ei genfigen yn ei arwain at gyhuddo 
Rodolpho o fod yn hoyw ac i ffonio’r awdurdodau (Immigration Bureau). 

Dylai’r ddau frawd ymddangos yn hollol wahanol yn gorfforol ac yn lleisiol. Mae’r ddrama yn 
codi sawl cwestiwn am yr hyn sy’n cymell Rodolpho i ymddwyn fel ac y mae. Ydyw wir yn 
caru Catherine, neu yw hi yn fodd o gael pasbort a chyfle i fyw yn gyfreithlon yn America? Yw 
Rodolpho yn hoyw? Y mae’r sgwrs rhwng ef a Catherine ar ddechrau Act Dau yn gadael y 
cwestiynau hyn heb eu hateb ac yn cynnal diddordeb y gynulleidfa. 

MARCO

Cefnder Beatrice a brawd Rodolpho yw Marco. Mae’n fewnfudwr anghyfreithlon sydd wedi 
gadael Sicilia i ddod i weithio yn Brooklyn, Efrog Newydd. Mae Miller yn ei ddisgrifio yn Act Un, 
tudalen 27 fel ‘gwerinwr deuddeg ar hugain, sgwâr ei doriad, drwgdybus ond tyner a thawel 
ei leferydd’. Mae hyn yn rhoi syniad da i’r actor ynglŷn â sut i chwarae’r cymeriad. Mae ei 
gymhelliant yn glir o’r dechrau - mae yn Brooklyn am dair blynedd er mwyn ennill arian i helpu 
ei wraig a’i blant (mae un ohonynt yn dioddef o twbercwlosis). Mae’n hŷn na’i frawd, llai bywiog 
a llawer mwy difrifol. Yn Act Un mae Marco yn ddiolchgar i Eddie am eu croesawu a rhoi llety 
iddynt ac mae’n ymddiheuro am ymddygiad bywiog ei frawd. Mae’n parchu Eddie ar ddechrau’r 
ddrama. Er hynny, wedi’r brad, ef sydd mwyaf treisgar tuag at Eddie ac mae’n ei drywanu â 
chyllell yn ei gefn.  

PATRIARCHAETH

Mae’n glir taw Eddie sydd yn rheoli’r cartref, ei wraig a’i nith. Mae’r ddeialog yn awgrymu fod y 
menywod yn gwrando ar ei farn ac ofn ei wylltio. Daw hyn yn amlwg yn y drafodaeth am swydd 
newydd Catherine ar ddechrau’r ddrama.

Yn Act Dau wrth i’w obsesiwn gyda Catherine gynyddu a’i berthynas gyda Beatrice ddirywio 
gwelwn ef yn crefu am ‘barch’ gan ei wraig:

 ’Wy	ishe	parch!.....Sai’n	lico’r	ffordd	ti’n	siarad	â	fi	Beatrice.’	 	
               (Act Dau, tudalen 90)

Mae’n trin Catherine fel gwrthrych yn hytrach na merch ifanc gyda barn, hunaniaeth a hawliau. 
Rhybuddia Beatrice i beidio mynd i briodas Catherine a Rodolpho. Ni fydd yn cael dychwelyd i’r 
cartref os na fydd yn ufuddhau i’w orchymyn. Hyd y diwedd, y mae’n ceisio rheoli ei gartref, ei 
wraig a’i nith.

MEWNFUDO

Yn ystod y ddeunawfed a’r ugeinfed ganrif roedd llawer iawn o fewnfudwyr yn glanio yn yr 
UDA. Rhwng 1820 a 1920 mewnfudodd mwy na 4 miliwn o Eidalwyr i America. Roeddent yn 
chwilio am waith gan fod yr Eidal mor dlawd yn ystod y cyfnod hwn. Gan fod cynifer yn dod 
i’r wlad, pasiwyd deddfau yn ystod y r1920au: roeddent yn ymgais i leihau’r niferoedd oedd 
yn cael caniatâd i fewnfudo i’r UDA. Dyna pam fod rhaid i Rodolpho a Marco fewnfudo yn 
anghyfreithlon. 

Fe ddylai cynhyrchiad cyfoes ystyried yr hyn sydd yn digwydd yn y byd heddiw. Mae’r 
drafodaeth am fewnfudo yn un tanllyd ar draws y byd erbyn hyn, yn enwedig yn Ewrop. 

Mae Dros Bont Brooklyn wedi ei lleoli o fewn cymuned o fewnfudwyr - cymuned agos sydd yn 

THEMÂU 



DROS BONT BROOKLYN g a n  A RT H U R  M I L L E R

TA G  U G / S A F O N  U W C H  D R A M A \ \  ©  W J E C  C B A C  L t d  2 0 1 6

edrych ar ôl ei gilydd. Yn ystod y ddrama mae Eddie yn cythruddo’r gymdeithas trwy dorri un 
o’i rheolau - mae’n galw’r awdurdodau (‘immigration bureau’). 

Mewn cyfweliad gyda Christopher Bigsby mae Miller yn trafod o ble y daeth y syniad gwreiddiol 
am y plot a’r lleoliad:

 ‘The solidarity in that community was very important, more so than in the 
 general American public. The reason was that they felt themselves separated 
 from the vast majority of Americans by language, by background and, on 
 the waterfront, by the kind of work they did. […] You see America was all 
 there was. America was the light and Europe was the darkness.’

SYMUDEDD CYMDEITHASOL

Mae Eddie yn crefu dyfodol gwell i Catherine. Mae am iddi gael bywyd mwy ffrwythlon nac ef 
a Beatrice. Rhan o’i atgasedd tuag at ei phriodas â Rodolpho yw’r ffaith ei fod yn fewnfudwr 
anghyfreithlon heb ddyfodol llewyrchus o’i flaen na’r modd i gynnig bywyd gwell i Catherine. 
Arian sy’n bwysig iddo: sicrhau dyfodol da i Catherine. Pan ddyweda Catherine wrtho yn Act 
Un ei bod wedi cael swydd mewn swyddfa plymio fe ddyweda:

 ‘Wy isie ti fod gyda siort gwahanol o bobol. Wy isie ti fod mewn swyddfa   
	 ddeche.	Swyddfa	cyfreithiwr	walle	rwle	yn	New	York.....Ti’n	gweld,	os	wyt 
 ti’n mynd ma’s o fan hyn wel cer ma’s; ddim mynd i’r union run siort o   
 gymdogaeth.
           (Act Un, tudalen 17)

Roedd hyn yn nodweddiadol o ddyheadau nifer o bobl yn yr 1950au, roeddent am i’r 
genhedlaeth nesaf wneud yn well na nhw. Teimla bobl, am y tro cyntaf, y gallent ddringo o un 
dosbarth cymdeithasol i un uwch. Roedd pawb yn crefu bywyd gwell, dyfodol mwy disglair.  
Roedd y Freuddwyd Americanaidd yn ganolog i hyn:

 ‘The idea of repeating what your father had done was completely unknown, 
	 the	idea	of	your	family	being	in	the	same	financial	or	social	condition	as	the 
 previous generation. As I was growing up, it was taken for granted that you 
 were on some inclined plane that was rising higher.’ (Arthur Miller)

CENFIGEN A LLOSGACH

Mae sawl awgrym trwy’r ddrama ynglŷn â theimladau anaddas Eddie tuag at Catherine. Mae 
ef a Beatrice wedi ei magu fel merch iddynt, ac er nad oes perthynas waed rhyngddo ef a 
Catherine, mae fel tad iddi. Yn gyfreithlon nid yw’n losgach, ond mae cwestiynau moesol dyrys 
yn codi o’r modd y mae’r berthynas yn datblygu yn ystod y ddrama.

Mae Mr Alfieri yn rhybuddio Eddie ar ddiwedd yr act gyntaf:

 ‘‘Ma dyn yn gwitho’n galed, yn magu plentyn, all fod yn nith, withe’n ferch   
 iddo fe hyd no’d, a dyw e ddim yn sylweddoli hynny, ond ar hyd y 
 blynyddo’dd – ma gormod o gariad ‘dag e at y ferch, gormod o gariad at y   
 nith. Ti’n diall beth wy’n weud wrtho ti?’
           (Act Un, tudalen 60) 

Nid yw Eddie yn cyfaddef ei deimladau ac nid oes awgrym ei fod yn ymwybodol ei fod yn 
ymddwyn yn anaddas. Er hynny mae ei genfigen yn amlwg trwy gydol y ddrama. Mae’r olygfa 
ble mae ef a Rodolpho yn ymladd ar ddiwedd Act Un yn dangos ei gariad at Catherine yn 
glir. Mae’n brwydro gyda Rodolpho amdani. Mae Eddie hefyd yn cusanu Catherine pan yn 
feddw, mae hyn yn digwydd yn syth ar ôl iddo ddeall ei bod wedi cysgu gyda Rodolpho. Mae 
ei genfigen a’i chwant yn ffrwydro, ni all eu rheoli bellach.  Nid yw Miller yn condemnio nac yn 
ceisio esbonio ymddygiad Eddie. Mae’r ddrama yn arddangos yr hyn sy’n digwydd ac yna yn 
cyflwyno’r canlyniadau i’r gynulleidfa.  

CYFUNRHYWIAETH

Mae Eddie yn nodi dro ar ôl tro nad yw Rodolpho yn ‘reit’. Er taw cenfigen sydd yn ei yrru 
i’r canlyniad yma, mae Eddie yn sicr fod prawf i ddangos fod Rodolpho yn hoyw. Mae llais 
tenor hyfryd ganddo, mae’n gwnïo ac yn coginio: crefftau oedd yn draddodiadol fenywaidd yn 
yr 1950au. Uchafbwynt y cyhuddiadau hyn yw pan mae Eddie yn cusanu Rodolpho i geisio 
profi ei fod yn hoyw. Digwydda hyn pan mae Eddie yn feddw ac yn syth wedi iddo glywed fod 
Rodolpho wedi cysgu gyda Catherine. Nid yw Miller yn datgelu os yw Rodolpho yn hoyw neu 
beidio a ni chawn, fel cynulleidfa, brawf pendant ei fod yn caru Catherine. Ai modd o gael 
pasbort a chyfle i fyw yn gyfreithlon yn America yw hi? Mae’r ffaith na chawn wybod yn gwneud 
y ddrama yn llawer mwy pwerus ac yn fwy credadwy. 

BRAD 

Yn ystod Cyfnod McCarthy yn America, rhwng 1950-1956, cyhuddwyd miloedd o Americanwyr 
o fod yn gomiwnyddion neu o fod â thueddiadau comiwnyddol. Cawsant eu dal a’u holi’n 
chwyrn gan yr awdurdodau (House of Un-American Activities Committee). Roedd yn gyfnod 
llawn ofn a drwgdybiaeth. Cafodd Miller ei ddal a’i holi yn 1956, ond fe wrthododd enwi eraill y 
gellid eu dal a’u cyhuddo. Gwelwn densiwn y cyfnod hwn yn y ddrama, wrth i Eddie gysidro os 
yw am alw’r awdurdodau a bradychu Marco a Rodolpho.  Mae’r hyn a wna Eddie yn bradychu’r 
brodyr yn ogystal a’r gymuned y mae’n byw ynddi. Mae Miller yn archwilio’r cyfnod hwn mewn 
llawer mwy o ddyfnder yn Y Crochan. 

Ni chaiff y brad hwn ei anghofio gan y gymuned agos o fewnfudwyr. Mae’n gymuned sydd yn 
dibynnu ar deyrngarwch. Dywed Catherine, wrth ddisgrifio Eddie ar ddiwedd y ddrama:

 ‘Cachgi yw e! Ma’s yn y gwter ma’i le fe! .... Mae e’n cnoi pobol pan ma   
 nhw’n cysgu! Fel llygoden fowr. Dod pan nad o’s neb yn edrych a gwenwyno  
 pobol ddiniwed. Ma’s da’r garbej ma’i le fe!’
          (Act Dau, tudalen 109)

Isod mae barn dau feirniad theatr am y ddrama:

          ‘Although it is vibrant with characters, this is no slice of life essay; it is a 
 tragedy in the classic form […] This is an intensely absorbing drama, sure of 
 itself every step of the way. It makes no false moves, wastes no time and has 
	 the	beauty	that	comes	from	directness	and	simplicity.	Some	of	the	language 
 is rough or bawdy, but it is true and it belongs and is not there for shoddy 
 sensationalism.’ 

     (John Chapman, New York Daily News, Medi 30ain, 1955)

 ‘No writer in the theatre understands better how to combine the poverty 
 stricken imagery, the broken rhythms and mindless repetitions, and the 
 interminable clichés of illiterate speech into something that has a certain 
 harsh and grotesque eloquence.’

       (Walcott Gibbs, New Yorker, Hydref 8fed, 1955.)

Mae sawl awgrym yn y testun y gall y ddrama gael ei llwyfannu mewn arddull naturiolaidd 
neu symbolaidd. Fel y disgrifir uchod mae sawl elfen real i’r ddrama: y ddeialog gredadwy a’r 
defnydd penodol o set a phropiau. Er hynny mae’r defnydd o’r Adroddwr Alfieri yn awgrymu y 
gellir ei llwyfannu mewn modd mwy symbolaidd, mwy Groegaidd os y dymunir. 

Mae cyfarwyddiadau llwyfan agoriadol Miller ynglŷn a’r set yn drylwyr iawn ac yn awgrymu 
ei fod yn symud oddi wrth y llwyfannu mwy naturiolaidd a welir yn ei ddramâu eraill. Mae’r 
cyfuniad o’r stryd a’r cartref, swyddfa Alfieri a’r blwch teleffon yn awgrymu arddull llwyfannu 
mwy symbolaidd a metafforig.

LLWYFANNU 

Y prif ardal chwarae yw ystafell fyw yng nghartref Eddie a Beatrice. ‘Fflat	gweithiwr,	glân,	
cartrefol, di-drimins. Tua’r blaen mae cadair siglo; yn y canol, bwrdd bwyta crwn gyda 
chadeiriau, a ffonograff cludadwy’ (Act Un, tudalen 5).

Mae Miller yn nodi fod angen desg ar ochr dde y llwyfan i gynrychioli swyddfa gyfreithiol Alfieri. 
Mae hefyd blwch teleffon sydd i’w weld trwy gydol y ddrama. Mae’r ychwanegiadau hyn yn 
gwyro’r llwyfannu tuag at arddull mwy symbolaidd yn hytrach nac un naturiolaidd. 

Gellir ei llwyfannu ar Lwyfan Bwa Prosceniwm traddodiadol. Mae wedi cael ei llwyfannu 
felly ar sawl achlysur yn y gorffennol. Fe wnaeth Ivo Van Hove ei llwyfannu ar lwyfan gwth o 
fewn sgwâr fach llwm o set. Roedd y gynulleidfa’n amgylchynu’r actorion ac yn creu teimlad 
o glawstroffobia a thensiwn mawr. Enillodd y cynhyrchiad yma sawl gwobr. Fe nododd The 
Guardian ei fod yn teimlo ychydig ‘like	a	boxing	ring,	a	bit	like	a	prison	cell.’  Roedd yn 
arddangos themâu ac awyrgylch y ddrama yn glir i’r gynulleidfa ac wedi ennyn perfformiadau 
pwerus iawn gan yr actorion. 

Fe wnaeth y Telegraph ddisgrifio’r set mewn mwy o fanylion:

 “Home”	is	a	featureless	square	space	in	this	expressionistic	production,	hemmed	in		 	
 by low benches on two sides, a rear door that opens to an ominous black hole, and a  
	 low	flat	ceiling	like	the	top	of	a	box.	There	are	absolutely	no	furnishings	in	this		  
 unprotected space, nowhere to sit and nowhere to hide. Members of the audience   
 sit in bleachers on both sides of the open stage, so close to the action they share the   
 same breathing space with the actors […] Talk about vulnerable.

Mae’r cynhyrchiad hwn yn profi y gall y ddrama weithio ar lwyfan noeth: nad oes rhaid glynu 
at ddefnydd penodol Miller o bropiau a set ar y llwyfan. Y penderfyniad mwyaf pwysig wrth 
lwyfannu’r ddrama ydyw’r defnydd o gyfnod: glynu wrth yr 1950au neu fentro i gyfnod hollol 
wahanol er mwyn dangos y themâu canolog. 

Defnyddiodd gynhyrchiad Van Hove Requiem Fauré i dan-sgorio’r perfformiad ynghyd â sain 
cloc yn tician i ychwanegu at y teimlad o ffawd a diweddglo anochel Eddie. Roedd Miller yn 
ymwybodol iawn o sut i ddefnyddio sain i greu lleoliad a naws e.e. ar ddechrau’r ddrama y 
mae’n defnyddio corn-niwl i greu lleoliad y dociau ger llaw: ‘Yn y pellter chwyth corn-niwl’ (Act 
Un, tudalen 5)

Roedd y goleuo llwm yn y cynhyrchiad cyfoes hwn yn pwysleisio’r teimlad ei fod yn leoliad 
anghyfeillgar, bron fel carchar i’r cymeriadau. Roedd yn profi fod modd llwyfannu’r ddrama trwy 
ganolbwyntio ar yr elfennau symbolaidd ac awyrgylch. Nid oedd angen yr hyn a ddisgrifir yn 
fanwl gan Miller yn y cyfarwyddiadau llwyfan er mwyn deall y ddrama. Mae drama mor bwerus 
a Dros Bont Brooklyn yn gallu cael ei llwyfannu mewn sawl arddull gwahanol. Dyna sy’n ei 
gwneud yn ddrama mor berthnasol i bob cyfnod.

Clawr llyfr A view from the bridge; sjtheatre / Alamy Stock Photo 

Cynhyrchiad A view from the bridge; Geraint Lewis/REX/Shutterstock

CYDNABYDDIAETH

Gwnaethpwyd pob ymdrech i gysylltu â deiliaid hawlfraint y deunyddiau, ond os oes unrhyw 
beth wedi’i hepgor, neu unrhyw beth yn anghywir, rhowch wybod i ni er mwyn i ni allu gwneud 
y cywiriadau angenrheidiol. 


